
 
 

Mienskiplike gearkomste mei de NGV 11 maart 2023 yn de Gysbert Japicksseal fan Tresoar 

yn Ljouwert. 
 

Foarsitter Gosse van der Plaats iepent de gearkomste en hjit elkenien wolkom. 

Berjocht fan behindering is der fan ús skriuwer Jabik van der Bij.  

 

Foarsitter jout it wurd oan de sprekker Hessel de Walle dy’t it ha 

sil oer Piet Oberman. 

Hessel de Walle is foaral bekend fan syn boek  oer genealogyske 

ynskripsjes Friezen yn eadere iuwen. Fierder hat Hessel de Walle 

De mannen van de overval skreaun en as lêste: Piet Oberman, de 

man en de myte. 

 

Oberman is fan oarsprong in Dútske famylje.  

Christiaan Obermann komt om 1750 hinne as sjirurgyn út Hessen 

nei de omkriten fan Ljouwert en is stoarn yn 1770 yn Marsum.  

Soan Carel Oberman is timmerman/oannimmer en trout Dieuke 

Thomas van der Ploeg. Hjir leit de oarsprong fan de houthannel. 

It ûndersyk foar it boek oer Oberman is dien troch Warner B Banga, Hessel de Walle en Herman 

Oberman. Ein 2020 binne hja útein set. De soannen fan Piet Oberman woene net meiwurkje. 

Wichtichste boarnen wiene Delpher; Obermanargyf; de autobiografy fan Jacobus Dol en de útjefte Op 

de praatstoel 2. Fierder binne der gesprekken west mei: Folkert Jan Boersma fan it streekargyf 

Noardeast-Fryslân; âld-direksjeleden en -wurknimmers fan de houthannel; Jan Blom; bern fan syn 

bêste freonen Kingma en Hofstra; Tjimmie Hacquebord dy’t harren op it spoar fan de Rotary brocht; 

Annemarie Okma en Tim Buruma. Fierder wie der de film De Overval en it notarieel argyf yn Tresoar. 

 

Wat foar man wie Piet Oberman? 

Hy wie net in prater, sei selden in wurd te folle, wie graach op him sels, wie wol aventoerlik en net 

bang, de froulju wiene gek op him. Piet Oberman is krekt bûten Dokkum berne yn de gemeente 

Dantumadiel op 31 july 1908. Hy hie in roerige jeugd yn in sterk grifformearde omjouwing. 

Fan 1928 oant 1931 wenne hy yn Saskatchewan Canada. Yn 1931 stjert syn mem en ek syn pake stjert 

dat jier. Hy erft dan 3 ton oan jild. 

Yn 1933 oant 1936 hat er in houthannel yn ‘e Wieringermeer en dêr bringt er al syn jild der troch. Yn 

1936 komt er yn de houthannel fan syn heit yn Dokkum. Fierder is er yn de jierren foar de oarloch by 

de motorclub Weerbaarheid en by de Bijzondere Vrijwillige Landstorm. 

 



 

 

De oarloch 

Yn 1940 as it oarloch wurdt, wurdt ek Dollum beset. As der dan krapte oan brânstof foar auto’s komt 

ferkeapet Oberman hout foar de gasgenerators der’t de auto’s op ride. As ek de Wehrmacht krapte 

krijt oan brânstof leveret er ek hout oan de Wehrmacht. 

Yn Dokkum wurdt de Coöperatieve Inkoop Centrale Generatorhout troch him oprjochte. De hiele 

houthannel wurdt omboud ta hannel yn generatorhout. Dêr wurdt in protte jild mei fertsjinne. Der 

moat ek generatorhout oan de Wehrmacht levere wurde. 

Yn april/maaie is der in grutte staking yn foaral Twente en Fryslân. Oberman rekket op oantrún fan 

P.O. Brouwer belutsen by it ferset en levert ek materiaal oan it ferset yn Amsterdam. Hy helpt by de 

oerfal op de Weteringschans yn Amsterdam. Docht ek wol dynamyt yn de houtblokjes foar de 

Wehrmacht, mar dit hellet net folle út. Hy komt dan ik yn kontakt mei KP-lieder Krijn van der Helm. Sa 

rekket er belutsen by it wapene ferset. De wapens wurde troch de alliearden dropt yn Drinte  

 

De Oerfal 

De oerfal op de finzenis yn Ljouwert op 8 desimber 1944 wie net unyk, mar is sa romroft wurden omdat 

dizze oerfal sa goed dokumintearre is. Der is al gau nei de oarloch in tinkboek oer dy oerfal útbrocht. 

As de Kanadezen yn 14 april 1945 Fryslân ynkomme treffe se Oberman en mei him geane se op nei 

Dokkum. Sa wurdt Dokkum de earste Fryske stêd dy’t befrijd is. 

 

Nei de oarloch 

Nei de oarloch moat er him ferantwurdzje foer de eksekúsje fan Petrus Mous. 

Hy bout de houthannel wer op en yn 1950 trout er. De bern wurde ferneamd nei foarâlden. 

Yn 1958-1962 wurdt de film De overval makke. Earst sil Bert Haanstra dizze film meitsje, mar hja kinne 

it net iens wurde oer de ynhâld fan de film. Yn 1958 rjochtet er ek de Rotary yn Dokkum op. 

Nei de oarloch lit er it hûs fan in NSB-er yn Ljouwert leechhelje en dermei rjochtet er syn eigen hûs yn 

Dokkum yn. 

Yn 1963 lit er in Lemsteraak bouwe. 

Oberman wie net in maklik man en syn houlik wie net al te bêst. Hy libbe der goed fan mei in protte 

smoke en in protte drank. Ek foar syn personiel wie der net maklik. Sa moast de tsjinstfaam altyd syn 

fiters fêstmeitsje.  

Hy wol skiede fan syn frou, mar ear’t it safier is ferstjert er yn 1972. 

 

Nei it omfreegjen winsket de foarsitter elkenien wol thús en slút de gearkomste. 

 

Rinse Spits (notulant)  


